
Pisariartitsineq aallaavigalugu nunalerinermik ilinniarfimmik pilersitsisoqarnissaanut 

Naalakkersuisut nalunaarusioqquneqarnissaaanik Inatsisartut aalajangiiffigisassaattut siun-

nersuut. Nalunaarusiaq Narsami Nunalerinermik ilinniarfimmik pilersitsinissamik 

qulaajaanerussaaq, pingaarnertut imminut pilersorsinnaaneq, nunalerineq aamma nerisas-

sanik tunissassiornermik siunertaqartumik. Nalunaarusiaq Inatsisartut 2023-mi ukiaanerani 

ataatsimiinneranni agguaanneqassaaq. 

(Inatsisartunut ilaasortaq Mariane Paviasen, Inuit Ataqatigiit) 

 

Siullermeerineq 

Naleqqamiit Inatsisartunut ilaasortaq Marianne Paviasen, Inuit Ataqatigiit, aalajangiiffigisassatut 

siunnersuutaanut qutsavigersupparput siunnersuullu imatut oqaaseqarfigissavarput. 

Nunatsinni nunalerinermut ilinniarfeqanngilaq maannakkullu taamaallaat Upernaviarsummi sa-

vaatilinngorniat ilinniarfiat taamaallaat neqeroorutigineqartarpoq. 

Inatsisartut inatsisaat nr. 10, 19. maj 2010-meersoq naapertorlugu Inuilip siulersuisui maannakkut 

ilinniarfiup qullersaattut Naalakkersuisut sinnerlugit ilinniarfiup ingerlatsineranut Inuilip Siulersui-

sui akisussaasuullutik. 

Siunnersuuteqartumut Naalakkersuisut siunnersuummut tunngatillugu akissuteqarnerminni Uperna-

viarsummi misileraavik taamatullu savaatilinngorniat ilinniarfiat pillugu ilisimatitsissutigaat nas-

suiaasiornermik suliamik aallaartitsisooqareersoq, tassungalu ilanngullugu savaatilinngorniat 

ilinniarfiat nunalerinermik ilinniarfinngortinneqarsinnaanersoq kiisalu Inuili pitsanngorsarne-

qarsinnaanersoq misissorneqarnissaa ilaatinneqarluni. Taamatullu suliamut ingerlareersumut 

siunnersuutigineqartoq savaatilinngorniat ilinniarfiat aamma Inuili pillugu misissuinermut 

siunnersuut ilanngunneqassasoq Naalakkersusiut akissuteqarnerminni oqariartuutigaat taamatullu 

allannguutissamik siunnersuummik saqqummiussillutik.  

“Nunalerinermik ilinniarfimmik pilersitsinissamik pisariaqartitsinermik qulaajaanermik immi-

nut pilersornermik kiisalu inuussutissanik tunisassiornermik qiterititaqartumik Naalakkersuisut 

suliaqaqqullugit peqquneqarnissaannik Inatsisartut aalajangiiffigisassaattut siunnersuut. Qulaa-

jaaneq Naalakkersuisut savaatilinngorniat ilinniarfiata aamma Inuilip allanngortinneqarsinnaa-

neranik kiisalu nutaanngorsarneqarsinnaaneranik periarfissanik misissuinermut aallartissi-

masaannut ingerlareersumut ilaassaaq. Nalunaarusiaq kingusinnerpaamik Inatsisartut 2023-mi 

ukiakkut ataatsimiilerpata tunniunneqassaaq.” 

Naalakkersuisut siunnersuuteqartumut nassuiaataat paasilluarlutigu taamatullu sulianut ingerlareer-

sunut ilanngullugu suliarineqarnissaa siunertaralugu Naalakkersuisut allannguutissatut siunnersuu-

taat Naleqqamiit taperserlutigu tamaatut oqaaseqarfigaarput. 

 

 


